
Diskoak

Ost.
Maldito.
Iraupena: 51’04’’. 
10 euro. 

Metalaren gotorlekua irekia da
BERMEOTAR beteranoak, Euskal Herriko
thrasharen eta metalaren gotorlekuaren
zaindariak, bizirik daude, orbain
latzekin baina bizirik eta bosgarren
diskoa besopean dakarkigute, Madrilgo
Maldito diskoetxearekin argitaratu dute-
na, bidenabar esanda. Iluna da diskoa
eta oso gogorra. Metalaren hainbat
alorrei egiten diete tira eta beteranota-
sunak ematen dien maisutasunaz 
gainera. 90eko hamarkadako hasierako
thrasharen bertako ordezkari bakarrene-

tarikoak dira –Legen Beltza talde laguna
desagertu berri da, gainera– eta, horrez
gain, speed-metala, rock amerikarra,
hard-rocka, grungea eta beste ere
lantzen dituzte. Are gehiago, Kapi-ren
ahotsa edozein estilo eta girotara ederto
egokitzen da. Eta ezin ahaztu, taldearen
irekitasunaren erakusle hain gutxitan
errebindikatua den Errobi ere bertsio-
natu dutela. 

Joni, Ost

Diskoaren azala gogorra da.
Biz i tza eta urteen joana
bezala?
Bai, gutxi gorabehera disko-
aren azalak horixe nahi du
adierazi. Bost atzaparkada
agertzen dira, bost orbain
moduan, orain arte egin
ditugun bost diskoen era-
kusle.  Odola ikusten da,
asko kostatu zaigula adie-
razteko. Guztia giro ilun
batean, hala ikusten dugula-
ko mundua.

“Luzea eta neketsua gertatu zaigu
bidea”. Nola eutsi hainbeste urte
borrokan?
Ilusioz. Musikagatik sentitzen
dugun lilura, errespetua, maitasuna.
Agertokira igo garen bakoitzean
igartzen dugun sentsazio multzoa.

Esango nuke orain arte grabatu ditu-
zuen kantu gogorrenetariko batzuk
hemen daudela, disko honetan.
Izan daiteke, gure diskografiako
kantu gogorrenetariko batzuk

daude Bost diskoan, baina ez da
disko osoan gure alderik gogorrena
agertzen.  Honen adibide bi: Gure
Miraria eta Kasualitatez kantuak.

Nongoak zareten etiketatzea gusta-
tzen ez bazaizue ere, “txerrenen”,
“tatarrez”, “ostotsa” eta antzeko
adierek mapan jarri zaituztete. Ez
dago bermeotar harrotasunik?
Ei ei! Gu oso harro gaude bermeo-
tarrak izateaz eta hori nabaria da.
Bidxorrak izan zen gure lehen tal-

dea eta izen hori bermeota-
rra da.

Xanperekin etxean moduan
grabatu duzue?
Xanpe izatez bosgarren tal-
dekidea da. Guk baino hobe-
to daki zein den nahi dugun
soinua. Aurrekontu muga-
gabea izan arren, ez genuke
beste teknikari batekin gra-
batuko.

Oso berezia iruditu zait Gure
lekukotasuna bertsionatzea,

Euskal Herriko lehen rock taldeare-
na. Zergatik, teorian hain urrun dago-
en talde hori? 
Hain urrun!? Zuk badakizu zer adin
dugun?! Errobi taldearen eragin
zuzena izan dugu anaiak eta biok,
eta zuzenean ikusi genuen, gainera.
Gerora, 2010ean Bermeon egin zen
Ibilaldian jotzeko gon-
bidatu gintuzten, eta
aspalditik buruan nuen
Gure lekukotasuna ber-
tsionatzea lortu nuen. n

http://www.ost-taldea.eu

«Azalean bost orbain agertzen dira, 
orain arteko bost diskoen erakusle»


